
ARHOLIAD AELODAETH SYLFAENOL
4 Hydref 2014

PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar Golwg 360
Darn 2 – addasiad o erthygl yn Y Wawr
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Mae arweinydd y Democratiaid Rhyddfrydol yng Nghymru wedi ymuno â’r rhai sy’n galw am ganiatáu i bobl ifanc 16 ac 17 oed bleidleisio ym mhob etholiad ym Mhrydain.

Daw hyn ar ôl i dros 100,000 o bobl ifanc gofrestru i bleidleisio yn y refferendwm ar annibyniaeth yn yr Alban, y tro cyntaf i’r bleidlais gael ei hestyn i bobl dan 18 oed mewn etholiad mawr ym Mhrydain.

Yn sgil y nifer sylweddol hwn, mae llawer wedi bod yn dadlau y dylid rhoi pleidlais i bobl ifanc 16 ac 17 oed ym mhob etholiad o hyn allan – gan ddechrau mor fuan ag etholiad cyffredinol 2015.

Mae’r arweinydd Llafur Ed Miliband hefyd wedi awgrymu y byddai’n cefnogi estyn y bleidlais, ac mae Plaid Cymru wedi cefnogi polisi o’r fath ers cryn amser.

Ond er bod rhai Ceidwadwyr fel yr AC Russell George wedi awgrymu y gallai esiampl yr Alban newid ei feddwl yntau, nid yw David Cameron wedi datgan cefnogaeth i’r syniad hyd yma.

Yn ôl Kirsty Williams ac eraill, mae’r ffaith fod pobl ifanc yr oed yma eisoes yn medru gadael yr ysgol a thalu trethi yn golygu eu bod yn ddigon hen i wneud penderfyniadau drostynt eu hunain. 

Dangosodd ymgyrch y refferendwm yn yr Alban fod modd meithrin brwdfrydedd ymysg pobl ifanc ynglŷn â gwleidyddiaeth, ac wrth gwrs, mae llawer o benderfyniadau’r llywodraeth yn debygol o effeithio ar bobl ifanc, gan gynnwys polisi addysg a ffïoedd dysgu prifysgolion – felly oni ddylen ni roi’r hawl iddyn nhw bleidleisio ar faterion o’r fath?

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
Mae’n anodd dweud yn union pryd y dechreuodd fy niddordeb mewn hanes, ond mae’n bur debyg mai gwibdaith i Blasty Erddig, ger Wrecsam, pan oeddwn i’n ddisgybl ysgol, fu’r sbardun cychwynnol.  Rwy’n cofio gwirioni ar yr ystafelloedd moethus, gyda’u dodrefn drudfawr a’u haddurniadau rhodresgar.  Yn ogystal ag ystafelloedd ffurfiol y perchnogion, cawsom gyfle hefyd i archwilio mannau megis siambrau’r morynion, y gegin fawr a’r golchdy.  Wrth ymlwybro ar hyd y coridorau, gallwn ddychmygu’r morynion ifanc wrth eu gwaith, y sgweiar a’i weision yn gloddesta o amgylch y bwrdd bwyd anferthol a’r plant bach yn eu dillad crand yn chwarae â theganau’r feithrinfa.  O’r diwrnod hwnnw, fe gydiodd y gorffennol yn fy nychymyg.  Nid hanes byddinoedd a gwleidyddion o reidrwydd, ond yn hytrach hanes bywyd beunyddiol – hanes pobl, beth bynnag fo’u statws. 

Er mai’r adeiladau hanesyddol sy’n dod i’r meddwl pan fo rhywun yn crybwyll enw Sain Ffagan, dim ond un elfen o waith yr Amgueddfa yw achub a chofnodi adeiladau brodorol.  Mae’r amgueddfa’n gartref i dros chwarter miliwn o wrthrychau o bob lliw a llun – dodrefn, creiriau’r cartref, peiriannau amaethyddol, cynnyrch crefftwyr gwlad, gwrthrychau gwleidyddol a masnachol, archifau papur, gwisgoedd ffasiynol, tecstilau ac yn y blaen.  Nid oes modd arddangos popeth – amcangyfrifir mai 10% o’r holl gasgliadau sydd yn y golwg – ond mae’r gwrthrychau eraill yn cael eu cadw’n ddiogel yn stordai anferth yr Amgueddfa.  Mae modd eu gweld ar gais, ond mae angen trefnu apwyntiad ymlaen llaw er mwyn sicrhau bod curadur wrth law i gynorthwyo. 

